
Nunarput Folketingimut suli aallartitaqassanersoq pillugu oqallisissiatut siunnersuut 

(Inatsisartunut ilaasortaq, Pele Broberg - Naleraq) 

 

Qujanaq Inatsisartunut ilaasortaq Pele Broberg siunnersuummut. 

 

Demokraatit Naleraq assigalugu kissaatigaat, maani nunatsinni politikkikkut namminniilivinnissaq 

angussagipput. Aammattaarlu isumaqarluta, taassuma anguniarneranut suliniutigut 

toraagaqarnerusariaqarluinnartut. Ajoraluartumik takusarparput, maannakkut naalakkersuisooqatigiit 

pisortat allaffissornerat annertusigaluttuinnartikkaat inuiaqatigiit ingerlanneqarnerannut aningaasartuutit 

qaffakkaluttuinnartillugit, taamaakkaluartorli namminiilivinnissatta anguniarneranut 

ungasilligaluttuinnartilluta. Politikki alla pisariaqapoq IA-p aamma Siumut ingerlatarinngisaat. Taakkumi 

ingerlataat ingerlaannassappat kingunerissavaa, namminiilivinnissaq oqasiinnaasimasoq, toraagalimmik 

iliuuseqarfigisimanngisarput. 

 

Taamatut oqareerluta, maannakkut imaappoq, nunatsinni suliassat ilaat, suli Danmarkimi inatsisit 

aqqutigalugit aqunneqarmata. Taanna inatsit annerpaamik sunniuteqarfigissavarput, taamaattumillu 

Demokraatiniit isumaqarpugut, pingaartuusoq, innuttagut tamat oqattussaaqataanerat aallaavigalugu 

qinikkanik Folketingimi aallartitaqarnissaat. Tamanna allanngortikkusunngilarput. 

 

Apeqquserneqarsinnaavoq ilumut Folketingimi ilaasortaatitatta suliassatik pitsaanerpaamik ingerlanneraat. 

Uanga inuttut isumaqarluinnarpunga, maannakkut ilaasortaasut pitsaanerpaamik suliniuteqartut, 

taamatulli aamma isumaqarlunga, danskinut suleqatiminnut qanippallaartut, taamaattumillu Kalaallit 

Nunaannut suna pingaaruteqarnersoq maluginiarsinnaajunnaarlugu.  

 

Kissaatigigaluarpara, kalaallit folketingimi ilaasortaasut imminnut suleqatigiinnissamik 

ukkatarinninnerunissaat imminnut akerlilersornerminngarniit. Tassami quianalaarpoq, IA aamma Siumut 

maani nunatsinni naalakkersuisooqqatigiipput, partiillu taakku tamarmik suleqatigiinnertik 

pitsassuunerarlugu. Taamaattorli takusinnaavarput, taakku partiit Folketingimi ilaasortaatitaat 

suleqatigiissinnaanngitsut, pitsaanerpaassagaluarmammi kalaallit oqatussaanerisa 

annertunerpaaffianiitinnissaannut suleqatigiittuuppata. 

 

Oqallilluarnissaq qilanaaraara. 


